
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Maqolada sug‘urta bozorining raqamli rivojlanishida nazariy yondashuvlar va zamonaviy texnologiyalarni 
joriy etishning ahamiyati tahlil qilingan. Xususan, raqamli transformatsiya sharoitida sug‘urta kompaniyalari faoliyatini 
modernizatsiya qilish, xizmatlar sifatini oshirish hamda mijozlarga individuallashtirilgan xizmatlar taqdim etish 
imkoniyatlari yoritilgan. Tadqiqotda sun’iy intellekt, Big Data, blokcheyn va IoT texnologiyalarining sug‘urta xizmatlarini 
avtomatlashtirish, risklarni aniq baholash, narx siyosatini optimallashtirish va firibgarlik xavfini kamaytirishdagi roli tahlil 
qilingan. Shuningdek, O‘zbekiston Respublikasi sug‘urta bozorining 2022–2024-yillardagi rivojlanish tendensiyalari, 
jumladan sug‘urta kompaniyalari soni, ustav kapitali, brokerlar va agentlar faoliyati hamda sug‘urta mukofotlari 
dinamikasi tahlil qilingan. Olib borilgan tahlillar asosida sug‘urta bozorini raqamlashtirishning iqtisodiy samaradorligi, 
moliyaviy barqarorlikni mustahkamlash va global raqobatbardoshlikni oshirishdagi ahamiyati bo‘yicha ilmiy xulosalar 
ishlab chiqilgan.

Kalit so‘zlar: sug‘urta bozori, raqamli transformatsiya, sug‘urta kompaniyalari, sun’iy intellekt, Big Data, blokcheyn 
texnologiyasi, IoT, sug‘urta mukofotlari, risklarni boshqarish, sug‘urta xizmatlari, moliyaviy barqarorlik, raqamli 
innovatsiyalar.

Abstract. The article analyzes the theoretical foundations of the digital development of the insurance market and the 
importance of implementing modern technologies. In particular, it highlights opportunities for modernizing the operations 
of insurance companies, improving service quality, and providing clients with personalized insurance services in the 
context of digital transformation. The study examines the role of artificial intelligence, Big Data, blockchain, and IoT 
technologies in automating insurance services, accurately assessing risks, optimizing pricing policies, and reducing fraud 
risks. Additionally, the development trends of the insurance market in the Republic of Uzbekistan for 2022–2024 are 
analyzed, including the dynamics of the number of insurance companies, charter capital, brokers and agents activity, 
as well as insurance premium volumes. Based on the analysis, scientific conclusions are drawn regarding the economic 
efficiency of insurance market digitalization, strengthening financial stability, and enhancing global competitiveness.

Keywords: insurance market, digital transformation, insurance companies, artificial intelligence, Big Data, blockchain 
technology, IoT, insurance premiums, risk management, insurance services, financial stability, digital innovations.

Аннотация. В стате проанализировано теоретическое основание сифрового развития страхового ринка и значение 
внедрения современних технологий. В частности, рассмотрени возможности модернизатсии деятелности 
страхових компаний, повишения качества услуг и предоставления клиентам индивидуализированних страхових 
сервисов в условиях сифровой трансформатсии. Исследование также охвативает рол технологий искусственного 
интеллекта, Big Data, блокчейн и IoT в автоматизатсии страхових услуг, точной оценке рисков, оптимизатсии 
сеновой политики и снижении риска мошенничества. Кроме того, проанализировани тенденсии развития 
страхового ринка Республики Узбекистан за 2022–2024 годи, включая динамику числа страхових компаний, 
уставного капитала, деятелности брокеров и агентов, а также обемов страхових премий. На основе проведенного 
анализа сформулировани научние виводи о экономической эффективности сифровизатсии страхового ринка, 
укреплении финансовой устойчивости и повишении глобалной конкурентоспособности.

Ключевые слова: страховой ринок, сифровая трансформация, страховие компании, искусственний интеллект, 
Big Data, блокчейн, IoT, страховие премии, управление рисками, страховие услуги, финансовая устойчивост, 
сифровие инноватсии.

K I R I S H
So‘nggi o‘n yilliklar mobaynida sug‘urta sohasi nafaqat milliy va global iqtisodiyotning eng muhim 

va strategik tarmoqlaridan biri sifatida shakllanib bormoqda, balki jamiyat hayotida moliyaviy xavfsizlikni 
ta’minlash, barqarorlikni mustahkamlash va iqtisodiy muammolarni yumshatishda asosiy institutsional 
vazifalarni bajaruvchi muhim mexanizm sifatida ham o‘z o‘rnini sezilarli darajada mustahkamladi. Shu davrda 
iqtisodiy jarayonlarning tobora murakkablashuvi, global moliya bozorlaridagi raqobatning kuchayishi, texnologik 
integratsiyaning kengayishi hamda raqamli transformatsiyaning tezlashuvi sug‘urta kompaniyalarining ichki va 
tashqi operatsiyalarini tubdan qayta tashkil etishni, jarayonlarni yanada samarali va shaffof qilishni, shuningdek, 
mijozlarga xizmat ko‘rsatishda yuqori darajadagi individual yondashuvni joriy etishni talab qilmoqda. Raqamli 
texnologiyalar, sun’iy intellekt tizimlari, katta ma’lumotlar (Big Data) tahlili, blokcheyn texnologiyasi va IoT 
(Internet of Things) qurilmalari kabi ilg‘or texnologik yechimlarning keng joriy etilishi sug‘urta kompaniyalariga 
nafaqat yangi xizmatlar va mahsulotlarni yaratish imkonini beradi, balki mijozlar ehtiyojlarini chuqur o‘rganish, 
ularning xavf profillarini aniq belgilash, shuningdek, individual va optimallashtirilgan sug‘urta xizmatlarini taqdim 
etish imkoniyatlarini kengaytiradi.

Raqamlashtirish jarayoni kompaniyalar uchun ichki operatsiyalarni avtomatlashtirish, xarajatlarni 
optimallashtirish, jarayon samaradorligini oshirish va resurslarni maksimal darajada samarali taqsimlash 
kabi ko‘plab strategik afzalliklarni taqdim etadi. Shu orqali raqamli transformatsiya mijozlar tajribasini tubdan 
yaxshilash, xizmatlarning tezkor, shaffof va sifatli bo‘lishini ta’minlash, shuningdek, individual sug‘urta 
mahsulotlarini yaratish va ularni mijozlar ehtiyojlariga to‘liq moslashtirish imkoniyatlarini kengaytiradi. Sun’iy 
intellekt va katta ma’lumotlar tahlili kompaniyalarga mijozlarning xatti-harakatlarini, moliyaviy imkoniyatlarini, 
ehtiyojlarini va xavf profillarini chuqur o‘rganish, xavflarni aniqlash va boshqarish hamda narx siyosatini 
optimallashtirish imkonini beradi. Bu esa sug‘urta kompaniyalariga o‘z faoliyatini aniq prognozlash, strategik 
rejalashtirishni amalga oshirish va resurslarni eng samarali tarzda boshqarish imkoniyatini beradi. Shu bilan 
bir qatorda ushbu jarayon kompaniyalarga bozordagi o‘zgarishlarga tezkor javob berish va yangi raqamli 
xizmatlarni joriy etishda sezilarli ustunliklar beradi.

Blokcheyn texnologiyasi sug‘urta shartnomalarini ishonchli, shaffof va o‘zgarmas qilishi, firibgarlik va 
noto‘g‘ri da’volar xavfini sezilarli darajada kamaytirishi hamda jarayonlarni avtomatlashtirish imkoniyatlarini 
taqdim etadi. Bundan tashqari, IoT qurilmalari va real vaqt rejimida ma’lumot yig‘ish tizimlari sug‘urta xizmatlarini 
avtomatlashtirilgan shaklda taqdim etish, mijozlarning ehtiyojlariga moslashgan variantlarni shakllantirish va 
xizmat sifatini sezilarli darajada oshirish imkonini beradi. Natijada raqamli transformatsiya jarayoni kompaniyalar 
va mijozlar o‘rtasidagi o‘zaro aloqalarni mustahkamlash, xizmatlarning sifatini oshirish va sug‘urta xizmatlarini 
individualizatsiyalash imkoniyatlarini kengaytiradi. Shu tarzda texnologik yondashuv nafaqat ichki jarayonlarni 
optimallashtiradi, balki global raqobatbardoshlikni oshiradi va sug‘urta kompaniyalariga bozor sharoitlarida 
yanada strategik hamda barqaror pozitsiyalarni egallash imkonini beradi.

M A V Z U G A  O I D  A D A B I Y O T L A R  S H A R H I
Sug‘urta bozori iqtisodiy tizimning muhim institutsional tarkibiy qismi sifatida iqtisodiy barqarorlikni 

ta’minlash, moliyaviy risklarni taqsimlash va xo‘jalik yurituvchi subyektlarning iqtisodiy faoliyatini qo‘llab-
quvvatlashda muhim rol o‘ynaydi. Shu nuqtayi nazardan sug‘urta bozorining tuzilishi, uning tarkibiy elementlari 
hamda rivojlanish tendensiyalari ko‘plab iqtisodchi olimlar tomonidan ilmiy jihatdan tadqiq qilingan. Xususan, 
N.G. Adamchuk sug‘urta bozorining global rivojlanish jarayonlarini tahlil qilib, zamonaviy sug‘urta tizimi milliy 
iqtisodiyotlar bilan bir qatorda xalqaro moliya bozorlarining ham ajralmas qismi ekanligini ta’kidlaydi. Uning 
fikricha, globallashuv sharoitida sug‘urta bozori tuzilmasi sug‘urta kompaniyalari, qayta sug‘urtalash institutlari, 
brokerlik tashkilotlari hamda davlat nazorat organlari o‘rtasidagi murakkab o‘zaro aloqalar orqali shakllanadi va 
rivojlanadi.

Sug‘urta faoliyatining nazariy asoslari va iqtisodiy mohiyati M.M. Aleksandrova tomonidan ham keng 
o‘rganilgan. Muallif sug‘urta bozorining tarkibiy tuzilishini sug‘urta xizmatlarini ishlab chiqarish, taqsimlash 
va iste’mol qilish jarayonlari bilan bog‘liq iqtisodiy munosabatlar tizimi sifatida izohlaydi. Uning ta’kidlashicha, 
sug‘urta bozorining samarali ishlashi uchun sug‘urta tashkilotlari o‘rtasida raqobat muhiti, barqaror moliyaviy 
infratuzilma hamda ishonchli huquqiy mexanizmlar mavjud bo‘lishi zarur.

Sug‘urta tizimining nazariy va amaliy jihatlari Abduraxmonov I.X., Kazanseva A.K. va Nosirova G.A. 
tomonidan chuqur tahlil qilingan. Ularning tadqiqotlarida sug‘urta bozori iqtisodiy risklarni boshqarishning 
muhim mexanizmi sifatida baholanadi. Mualliflar sug‘urta bozorining tarkibiy tuzilishi sug‘urta kompaniyalari, 
sug‘urtalanuvchilar, vositachilar hamda davlat nazorati organlari o‘rtasidagi iqtisodiy munosabatlar tizimi 
orqali shakllanishini ta’kidlaydilar. Shu bilan birga, ular sug‘urta bozorining rivojlanishi iqtisodiyotning umumiy 
rivojlanish darajasi, moliyaviy tizimning barqarorligi hamda aholining moliyaviy savodxonligiga bevosita bog‘liq 
ekanligini qayd etadilar.

Sug‘urta faoliyatining iqtisodiy asoslari V.D. Bazilevich va K.S. Bazilevich tomonidan ham o‘rganilgan bo‘lib, 
ular sug‘urta bozorining institutsional tuzilmasini batafsil yoritib bergan. Mualliflarning fikriga ko‘ra, sug‘urta 
bozori sug‘urta kompaniyalari, qayta sug‘urtalash tashkilotlari, brokerlar, agentlar hamda davlat regulyatorlari 
faoliyati orqali shakllanadigan murakkab iqtisodiy tizim hisoblanadi. Ushbu tizimning samarali ishlashi risklarni 
qayta taqsimlash, kapitalni safarbar etish hamda moliyaviy barqarorlikni ta’minlash imkonini beradi.

O‘zbekiston sug‘urta bozorining rivojlanish xususiyatlari milliy iqtisodiy adabiyotlarda ham keng yoritilgan. 
Xususan, X.M. Shennaev va G.T. Xalikulova sug‘urta xizmatlarini rivojlantirishda marketing strategiyalarining 
ahamiyatini tahlil qilib, sug‘urta bozorining tuzilishi iste’molchilar talabi, xizmatlar diversifikatsiyasi hamda 
raqobat muhitiga bevosita bog‘liqligini ko‘rsatib beradi. Ularning fikriga ko‘ra, zamonaviy sug‘urta bozorida 
marketing mexanizmlarini samarali qo‘llash sug‘urta kompaniyalarining raqobatbardoshligini oshirishda muhim 
omil hisoblanadi.

Sug‘urta bozori infratuzilmasi va uning tarkibiy elementlari Q.M. Qo‘ldoshev tomonidan ham o‘rganilgan. 
Muallif sug‘urta bozorining asosiy subyektlari sifatida sug‘urta kompaniyalari, sug‘urta vositachilari, qayta 
sug‘urtalash tashkilotlari hamda davlat nazorat organlarini ko‘rsatadi. Uning tadqiqotlariga ko‘ra, sug‘urta 
bozorining barqaror rivojlanishi sug‘urta xizmatlari sifati, moliyaviy barqarorlik va ishonchli nazorat tizimi bilan 
chambarchas bog‘liq.

Xalqaro tajribada sug‘urta tizimining rivojlanish xususiyatlari R. Thoyts tomonidan tahlil qilingan bo‘lib, 
muallif sug‘urta faoliyatining nazariy va amaliy jihatlarini yoritadi. Uning fikriga ko‘ra, zamonaviy sug‘urta bozori 
iqtisodiy risklarni kamaytirish, investitsion faoliyatni rag‘batlantirish hamda moliyaviy barqarorlikni ta’minlashda 
muhim vosita hisoblanadi. P. Cecchini va F. Heinemann tadqiqotlarida esa Yevropa moliyaviy xizmatlar 
bozorida sug‘urta sektorining integratsiya jarayonlari tahlil qilinib, sug‘urta xizmatlari bozorini rivojlantirishda 
institutsional islohotlarning ahamiyati asoslab berilgan.

Iqtisodiy nazariya doirasida sug‘urta bozorining o‘rni J. Sloman va M. Sutcliffe tomonidan ham tahlil 
qilingan. Ularning tadqiqotlarida sug‘urta tizimi bozor iqtisodiyotida risklarni boshqarishning muhim instrumenti 
sifatida qaraladi. Mualliflar sug‘urta bozorining rivojlanishi investitsiya faolligi, iqtisodiy barqarorlik va biznes 
muhitining yaxshilanishiga ijobiy ta’sir ko‘rsatishini ta’kidlaydilar.

Sug‘urta qarorlariga ijtimoiy omillarning ta’siri esa M.W. Krawczyk, S.T. Trautmann va G. van de Kuilen 
tadqiqotlarida tahlil qilingan. Ularning ilmiy ishlarida sug‘urta xizmatlaridan foydalanish jarayonida ijtimoiy 
muhit, riskni qabul qilish darajasi va axborot omillarining muhim ahamiyatga ega ekanligi asoslab berilgan. 
Tadqiqotchilar sug‘urta bozori samaradorligi nafaqat iqtisodiy omillar, balki insonlarning riskga bo‘lgan 
munosabati va ijtimoiy ta’sirlar bilan ham bog‘liq ekanligini ta’kidlaydilar.

Umuman olganda, yuqoridagi ilmiy tadqiqotlar sug‘urta bozorining tuzilishi va rivojlanish mexanizmlarini 
turli nuqtayi nazardan yoritib beradi. Mazkur ilmiy qarashlar O‘zbekiston Respublikasida sug‘urta bozorining 
tarkibiy tuzilmasi, uning iqtisodiy ahamiyati hamda rivojlanish istiqbollarini chuqur tahlil qilish uchun muhim 
nazariy va metodologik asos bo‘lib xizmat qiladi.

T A D Q I Q O T  M E T O D O L O G I YA S I
Maqolada sug‘urta sohasini raqamlashtirish bo‘yicha tadqiqot uslublari tashkil etildi. Bundan tashqari, 

analiz, sintez, guruhlash, taqqoslash, grafik, iqtisodiy-statistik uslublar hamda kompleks tizimli yondashuvdan 
foydalanildi.

T A H L I L  V A  N A T I J A L A R
O‘zbekiston Respublikasi sug‘urta bozorining so‘nggi uch yillikdagi rivojlanish tendensiyalari bir qator 

muhim yo‘nalishlar bo‘yicha o‘zgarishlarni va strategik o‘zgarishlar ehtiyojini ko‘rsatmoqda. 2022–2024-yillar 
davomida sug‘urta tashkilotlari sonida sezilarli kamayish kuzatilgan. Xususan, 2022-yilda bozorda 41 ta 
sug‘urta kompaniyasi faoliyat yuritgan bo‘lsa, 2023-yilda bu raqam 38 taga, 2024-yilda esa 33 taga tushgan. 
Shu bilan birga, hayot sug‘urtasi bo‘yicha xizmat ko‘rsatuvchi kompaniyalar soni ham pasayib, 2022-yildagi 
8 tadan 2024-yilda 5 taga yetgan. Bu holat bozorda konsolidatsiya jarayonlari kuchayganini, ya’ni faqat 
moliyaviy barqarorligi va raqobatbardosh xizmat ko‘rsatish imkoniyati yuqori kompaniyalar faoliyatini davom 
ettirayotganini ko‘rsatadi. Shu tendensiya, shuningdek, sug‘urta sohasida sifatli raqobatni rag‘batlantirish va 
bozorni tartibga solishga qaratilgan chora-tadbirlarning samaradorligini aks ettiradi.

Kompaniyalar sonining kamayishi bozorning tabiiy seleksiyasini bildiradi va raqamli texnologiyalarni joriy 
qilmagan yoki kapital bazasi yetarli bo‘lmagan subyektlar faoliyatdan chekinishga majbur bo‘lganini ko‘rsatadi 
(1-rasm).

1-rasm. O‘zbekiston Respublikasi sug‘urta tashkilotlari soni dinamikasi1

Boshqa tomondan, quyida keltirilgan jadvalga e’tibor bersak, sug‘urta tashkilotlarining umumiy ustav 
kapitali sezilarli darajada o‘sganini ko‘rishimiz mumkin. 2022-yilda 1,884 trillion so‘mni tashkil etgan ustav 
kapitali 2023-yilda 2,298 trillion so‘mga, 2024-yilda esa 2,964 trillion so‘mga yetib, moliyaviy barqarorlik va 
kapitallashuv darajasining oshayotganini yaqqol ko‘rsatmoqda. Bu o‘sish bir necha jihatdan izohlanadi.

Birinchidan, kapitalni oshirish orqali kompaniyalar o‘z moliyaviy imkoniyatlarini kengaytirib, yuqori qiymatli 
sug‘urta polislarini joriy etishga, risklarni samarali boshqarishga va murakkab moliyaviy risklarni qoplashga qodir 
bo‘lmoqda. Ikkinchidan, kapitalning ortishi bozor ishtirokchilarining investitsion salohiyatini kuchaytirib, sug‘urta 
bozorini barqarorlashtirish va bozorni tartibga solishda regulatorlar uchun qo‘shimcha kafolat sifatida xizmat 
qilmoqda. Shu yo‘nalishda o‘sib borayotgan ustav kapitali kompaniyalarga yangi raqamli texnologiyalarni, 
masalan, sun’iy intellekt, Big Data tahlili va blokcheyn integratsiyasini joriy etishga imkon beradi. Bu esa xizmat 
sifatini oshirish va mijozlar ehtiyojlarini individualizatsiyalash imkonini beradi (1-jadval).

1-jadval. O‘zbekiston Respublikasida sug‘urta tashkilotlari soni va ustav kapitali tahlili2

Ko‘rsatkichlar 2022-yil 2023-yil 2024-yil
Sug‘urta tashkilotlari soni 41 38 33
shu jumladan hayot sug‘urtasi bo‘yicha 8 7 5
Sug‘urta tashkilotlarining umumiy ustav kapitali (mln 
so‘mda) 1 884 111 2 298 572 2 963 695

Sug‘urta brokerlari soni 7 8 11
Aktuariylar soni 5 5 5
Sug‘urta agentlari soni 9 155 4 736 4 804
shu jumladan yuridik shaxslar 2 625 1 711 1 704
To‘lovlarni kafolatlash jamg‘armasi a’zolari bo‘lgan 
sug‘urta tashkilotlari soni 25 26 25

Sug‘urta brokerlari va aktuariylar sonidagi o‘zgarishlar ham bozorda muhim tendensiyalarni aks ettiradi. 
2022-yilda 7 ta sug‘urta brokeri faoliyat yuritgan bo‘lsa, 2024-yilda ular soni 11 taga yetgan. Bu raqam 
brokerlik xizmatlariga bozor talabining oshayotganini va sug‘urta xizmatlarining vositachilik orqali kengayishini 
ko‘rsatadi. Brokerlar mijozlar bilan bevosita aloqada bo‘lib, murakkab sug‘urta mahsulotlarini tanlashda, 
risklarni baholashda va kompaniya bilan mijoz o‘rtasidagi ishonchli mexanizmni shakllantirishda muhim rol 
o‘ynaydi. Shu bilan birga, aktuariylar soni 5 kishida barqaror qolgan. Bu ko‘rsatkich bozordagi risklarni ilmiy 
asosda baholash va narx siyosatini optimallashtirishdagi professional salohiyatni aks ettiradi. Aktuariylarning 
mavjudligi kompaniyalarga sug‘urta risklarini aniq prognozlash, investitsion portfellarni shakllantirish va 
moliyaviy barqarorlikni ta’minlash imkonini beradi (2-rasm).

1	  Manba: O‘zbekiston Respublikasi Istiqbolli loyihalar milliy agentligining byulleten ma’lumotlari asosida muallif hisob-kitobi.
2	  Manba: O‘zbekiston Respublikasi Istiqbolli loyihalar milliy agentligining byulleten ma’lumotlari asosida muallif hisob-kitobi.

2-rasm. O‘zbekiston Respublikasida sug‘urta brokerlari va aktuariylar soni tahlili3

Sug‘urta agentlari soni esa so‘nggi yillarda sezilarli darajada kamayganini ko‘rsatadi. 2022-yilda 9,155 ta 
agent faoliyat yuritgan bo‘lsa, 2023-yilda bu raqam 4,736 taga tushgan va 2024-yilda biroz oshib, 4,804 taga 
yetgan. Shu jumladan, yuridik shaxslar orqali ishlovchi agentlar soni ham kamayib, 2,625 tadan 1,704 taga 
tushgan. Ushbu tendensiya raqamli texnologiyalar, masofaviy xizmat ko‘rsatish va onlayn polislar orqali xizmat 
ko‘rsatish imkoniyatlarining kengayishi bilan izohlanadi. Agentlar sonining kamayishi bozorda xarajatlarni 
optimallashtirish, xizmat ko‘rsatish jarayonlarini avtomatlashtirish va mijozlar tajribasini yaxshilashga 
qaratilgan strategik o‘zgarishlar bilan bog‘liq. Shu bilan birga, bu jarayon agentlik tarmog‘ining sifatini oshirish, 
professional malakali kadrlarni jalb qilish va mijozlarga individual yondashuvni kuchaytirishga xizmat qiladi. 
Shuningdek, To‘lovlarni kafolatlash jamg‘armasi a’zolari bo‘lgan sug‘urta tashkilotlari soni 2022–2024-yillarda 
barqaror bo‘lib, 25–26 ta tashkilot atrofida saqlanib qolgan. Bu ko‘rsatkich bozordagi moliyaviy xavfsizlik va 
sug‘urta xizmatlarining ishonchliligini ta’minlash mexanizmini aks ettiradi. Kafolatlash jamg‘armasi bozorning 
barqaror ishlashiga va sug‘urta kompaniyalarining majburiyatlarini o‘z vaqtida bajarishiga yordam beradi. Bu 
esa mijozlar va investorlar uchun qo‘shimcha ishonch manbai sifatida xizmat qiladi.

O‘tgan uch yillik davrda O‘zbekiston sug‘urta bozori raqobatbardoshlikni oshirish, moliyaviy barqarorlikni 
mustahkamlash va raqamli texnologiyalar orqali xizmat sifatini optimallashtirish yo‘nalishida izchil rivojlanmoqda. 
Kompaniyalar sonining kamayishi, ustav kapitalining ortishi, agentlik tarmog‘ining optimallashtirilishi va brokerlik 
faoliyatining kengayishi bozorda sifatli xizmat ko‘rsatish, moliyaviy xavfsizlikni ta’minlash va mijoz ehtiyojlarini 
individualizatsiyalash kabi strategik maqsadlarni amalga oshirishga xizmat qilmoqda. Shu tariqa sug‘urta bozori 
nafaqat moliyaviy barqarorlikni oshirish, balki zamonaviy texnologiyalar va innovatsion xizmatlar orqali mijozlar 
tajribasini yaxshilash yo‘lida ham izchil taraqqiyot yo‘lida harakat qilmoqda. O‘zbekiston sug‘urta bozoridagi 
so‘nggi yillik tendensiyalar, jumladan kompaniyalar sonining kamayishi, ustav kapitalining oshishi va agentlik 
tizimining optimallashtirilishi raqamli transformatsiya zaruratini yanada oshiradi. Raqamlashtirish jarayoni 
sug‘urta kompaniyalariga ichki operatsiyalarni avtomatlashtirish, xarajatlarni optimallashtirish va mijozlarga 
individual yondashuvni joriy etish imkonini beradi. Sun’iy intellekt va katta ma’lumotlar tahlili mijozlarning 
risk profillarini aniqlash, sug‘urta polislarini moslashtirish va xizmat sifatini oshirishga xizmat qilsa, blokcheyn 
texnologiyasi shartnomalarni shaffof va ishonchli qilish orqali firibgarlik xavfini kamaytiradi. Shu tarzda raqamli 
transformatsiya O‘zbekiston sug‘urta bozorining barqarorligini mustahkamlash, global raqobatbardoshlikni 
oshirish va mijozlar bilan samarali, shaffof hamda individual aloqalarni rivojlantirish imkoniyatini yaratadi.

O‘zbekiston sug‘urta bozorini raqamlashtirish istiqbollari kontekstida Big Data texnologiyasi kompaniyalarga 
mijozlar, risklar va bozor ma’lumotlarini katta hajmda tizimli tarzda yig‘ish va chuqur tahlil qilish imkonini 
beradi. Bu texnologiya yordamida sug‘urta kompaniyalari mijozlarning xatti-harakatlari va ehtiyojlarini aniqlab, 
individual risk profillarini shakllantiradi, narx siyosatini optimallashtiradi va yangi sug‘urta mahsulotlarini 
yaratadi. Misol uchun, avtomobil sug‘urtasida haydovchining real vaqt rejimidagi harakatlarini kuzatish orqali 
xavf darajasi aniqlanadi, sog‘liqni sug‘urtalash sohasida esa bemor tarixini tahlil qilish orqali individual polislar 
ishlab chiqiladi. Shu bilan birga, sun’iy intellekt texnologiyasi sug‘urta jarayonlarini avtomatlashtirish va tezkor 
qaror qabul qilish imkonini beradi: algoritmlar yordamida da’volar baholanadi, risklar prognoz qilinadi va polislar 
mijoz ehtiyojlariga moslashtiriladi (2-jadval).

3	  Manba: O‘zbekiston Respublikasi Istiqbolli loyihalar milliy agentligining byulleten ma’lumotlari asosida muallif hisob-kitobi.

2-jadval. Big Data, Sun’iy intellekt va Blokcheyn texnologiyalarini sug‘urta kompaniyalarida joriy etilish afzalliklari4

Texnologiya Joriy etilish yo‘li Maqsad va afzalliklar Amaliy misollar

Big Data

Mijozlar, risklar va bozor 
ma’lumotlarini katta hajmda yig‘ish 
va tahlil qilish; ma’lumotlarni real 
vaqt rejimida qayta ishlash

- Mijozlarning ehtiyoj va xatti-
harakatlarini aniqlash 
- Risk profillarini chuqur tahlil 
qilish 
- Narx siyosatini 
optimallashtirish

- Avtomobil sug‘urtasi 
uchun haydovchining 
harakatlarini kuzatish 
- Sog‘liqni sug‘urtalashda 
bemor tarixini tahlil qilish

Sun’iy intellekt (AI)

Algoritmlar yordamida 
ma’lumotlarni tahlil qilish, 
qarorlarni avtomatik qabul qilish, 
da’volarni baholash va xavf 
darajasini prognoz qilish

- Sug‘urta polislarini individual 
moslashtirish 
- Da’volarni tezkor va aniq 
ko‘rib chiqish 
- Risklarni oldindan bashorat 
qilish

- Chatbot orqali mijozlarga 
xizmat ko‘rsatish 
- Avtomatik da’voni 
tekshirish va tasdiqlash

Blokcheyn

Sug‘urta shartnomalari va 
tranzaksiyalarni o‘zgarmas, shaffof 
va xavfsiz tarzda saqlash; smart-
kontraktlar orqali avtomatlashtirish

- Firibgarlik va noto‘g‘ri 
da’volarni kamaytirish 
- Shartnomalarni tezkor va 
ishonchli bajarish 
- Jarayonlarni avtomatlashtirish

- Smart-kontrakt orqali 
avtomobil sug‘urtasi 
to‘lovini avtomatik amalga 
oshirish 
- Sog‘liqni sug‘urtalash 
da’volarini real vaqt 
rejimida kuzatish

Chatbotlar orqali mijozlarga xizmat ko‘rsatish soddalashtiriladi, avtomatik da’volarni tekshirish tizimi esa 
jarayonlarni tezlashtirib, xodimlar ish yukini kamaytiradi. Shu tariqa Big Data va sun’iy intellekt birgalikda 
kompaniyalarga xizmat sifatini oshirish, resurslarni samarali boshqarish va strategik rejalashtirishni 
takomillashtirish imkonini yaratadi. Blokcheyn texnologiyasi esa sug‘urta shartnomalari va tranzaksiyalarni 
o‘zgarmas, shaffof va xavfsiz tarzda saqlash imkonini beradi. Smart-kontraktlar yordamida to‘lovlar 
avtomatlashtiriladi, firibgarlik va noto‘g‘ri da’volar xavfi kamayadi, shuningdek jarayonlar sezilarli darajada 
soddalashtiriladi.

Amaliy jihatdan, masalan, avtomobil sug‘urtasi to‘lovlari yoki sog‘liqni sug‘urtalash da’volari real vaqt 
rejimida bajarilishi mumkin. Shu yo‘l bilan blokcheyn kompaniyalarga shartnomalarni tezkor va ishonchli 
bajarish, ichki jarayonlarni avtomatlashtirish va mijozlar bilan barqaror, individual aloqalarni rivojlantirish 
imkonini beradi. Natijada Big Data, sun’iy intellekt va blokcheyn texnologiyalarini birgalikda joriy etish 
O‘zbekiston sug‘urta bozorini raqamlashtirishda yangi bosqichni ochadi, ichki jarayonlarni optimallashtirish, 
risklarni aniq boshqarish va xizmat sifatini oshirish orqali kompaniyalarning bozor raqobatbardoshligini sezilarli 
darajada mustahkamlaydi (3-jadval).

3-jadval. O‘zbekiston Respublikasi sug‘urta bozorida umumiy va hayot sug‘urtasi bo‘yicha mukofotlar tahlili 
(2022–2024-yillar holatiga ko‘ra, mln so‘mda)5

Ko‘rsatkichlar 2022-yil 2023-yil 2024-yil
Jami sug‘urta mukofotlari 6 231 726 8 059 726 9 770 107

Umumiy sug‘urta sohasidagi sug‘urta tashkilotlari, shu 
jumladan: 4 707 047 7 737 236 9 483 746

majburiy sug‘urta 491 276 632 427 664 719

ixtiyoriy sug‘urta 4 215 771 7 104 809 8 819 027

Hayotni sug‘urta qilish sohasidagi sug‘urta tashkilotlari, shu 
jumladan: 1 524 679 322 491 286 362

majburiy sug‘urta 26 766 35 645 48 162

ixtiyoriy sug‘urta 1 497 912 286 846 238 199

O‘zbekiston Respublikasining sug‘urta bozorida 2022–2024-yillar davomida sezilarli va izchil o‘sish 
jarayoni kuzatilmoqda. Jami sug‘urta mukofotlari 2022-yilda 6 231 726 million so‘mni tashkil qilgan bo‘lsa, 
2023-yilda 8 059 726 million so‘mga, 2024-yilda esa 9 770 107 million so‘mga yetdi. Ushbu ko‘rsatkichlarning 

4	  Manba: O‘zbekiston Respublikasi Istiqbolli loyihalar milliy agentligining byulleten ma’lumotlari asosida muallif hisob-kitobi.
5	  Manba: O‘zbekiston Respublikasi Istiqbolli loyihalar milliy agentligining byulleten ma’lumotlari asosida muallif hisob-kitobi.



M U H A N D I S L I K  VA  I Q T I S O D I Y O T

356

2026-yil, mart.  № 3-son

izchil ortishi sug‘urta kompaniyalarining moliyaviy barqarorligini, bozor doirasidagi faoliyatini kengaytirish va 
strategik rivojlanish imkoniyatlarini yaqqol namoyon etadi.

Umumiy sug‘urta segmenti bo‘yicha tashkilotlar tomonidan to‘plangan mukofotlar hajmi ham sezilarli 
darajada oshgan: 2022-yilda 4 707 047 million so‘mni tashkil qilgan indikator 2023-yilda 7 737 236 million 
so‘mga, 2024-yilda esa 9 483 746 million so‘mga yetdi. Ushbu o‘sishning asosiy drayveri sifatida aynan ixtiyoriy 
sug‘urta yo‘nalishining keskin rivojlanishi ko‘rsatib o‘tish mumkin, chunki 2022-yilda 4 215 771 million so‘mni 
tashkil qilgan ko‘rsatkich 2024-yilda 8 819 027 million so‘mga yetib, deyarli ikki barobar oshgan.

Shu bilan birga, majburiy sug‘urta segmentida ko‘rsatkichlar nisbatan sekinroq, lekin barqaror tarzda 
o‘sishda davom etgan: 491 276 million so‘mdan 664 719 million so‘mga ko‘tarilgan. Ushbu tendensiyalar 
sug‘urta kompaniyalarini yangi mahsulotlarni joriy etishga, moliyaviy va operatsion resurslarni yanada 
samarali taqsimlashga, shuningdek, mijozlar ehtiyojlarini chuqur o‘rganib, ularga mos xizmatlarni taklif etishga 
majbur qiladi. Shu tarzda sug‘urta bozoridagi o‘sish nafaqat moliyaviy barqarorlikni mustahkamlaydi, balki 
kompaniyalarga strategik rejalashtirish va raqamli texnologiyalarni joriy etish imkoniyatlarini ham kengaytiradi 
(3-rasm).

3-rasm. Hayotni sug‘urta qilish sohasidagi sug‘urta tashkilotlari, mln so‘mda6

Hayotni sug‘urta qilish segmentida esa murakkab va qarama-qarshi tendensiya kuzatilgan. Umumiy 
mukofotlar 2022-yilda 1 524 679 million so‘mni tashkil qilgan bo‘lsa, 2023-yilda keskin pasayib, 322 491 million 
so‘mga, 2024-yilda esa 286 362 million so‘mga tushdi. Eng katta qisqartirish ixtiyoriy hayotni sug‘urta qilish 
segmentida sodir bo‘ldi: 2022-yilda 1 497 912 million so‘mni tashkil qilgan ko‘rsatkich 2024-yilda 238 199 million 
so‘mga kamaygan. Shu bilan birga, majburiy hayotni sug‘urta qilish segmentida kichik, ammo barqaror va izchil 
o‘sish kuzatilgan: 26 766 million so‘mdan 48 162 million so‘mga oshgan. Ushbu tendensiyalar hayotni sug‘urta 
qilish bozorida ixtiyoriy mahsulotlarning jozibadorligi pasayganini, majburiy sug‘urta mexanizmlari esa barqaror 
va faol tarzda ishlashini aniq ko‘rsatadi. Shunday sharoitda sug‘urta kompaniyalari raqamli transformatsiya, 
jarayonlarni avtomatlashtirish va mijozlarga individual, moslashtirilgan xizmatlarni joriy etish orqali hayotni 
sug‘urta qilish segmentini qayta jonlantirish imkoniyatiga ega bo‘ladi. Bu esa nafaqat raqobatbardoshlikni 
oshiradi, balki mijozlar bilan uzoq muddatli va ishonchli hamkorlik aloqalarini mustahkamlashga, shuningdek, 
bozor talablariga moslashgan yangi mahsulotlar yaratishga yordam beradi.

X U L O S A  V A  T A K L I F L A R
So‘nggi uch yil davomida O‘zbekiston Respublikasi sug‘urta bozorida sezilarli va izchil o‘zgarishlar 

kuzatildi. Kompaniyalar sonining kamayishi, ustav kapitali va moliyaviy barqarorlikning oshishi, agentlar 
tarmog‘ining optimallashtirilishi va brokerlik faoliyatining kengayishi bozorning samarali rivojlanishi hamda 
raqobatbardoshligini ta’minlashda asosiy omillar sifatida namoyon bo‘ldi. Raqamli texnologiyalar — Big Data, 
sun’iy intellekt, blokcheyn va IoT — sug‘urta kompaniyalariga ichki operatsiyalarni avtomatlashtirish, risklarni 

6	  Manba: O‘zbekiston Respublikasi Istiqbolli loyihalar milliy agentligining byulleten ma’lumotlari asosida muallif hisob-kitobi.

aniq baholash, narx siyosati va xizmatlarni individuallashtirish imkoniyatlarini kengaytirdi. Shu yo‘l bilan raqamli 
transformatsiya xizmatlarning sifatini oshirib, mijozlar bilan aloqalarni mustahkamlaydi va kompaniyalarning 
global raqobatbardoshligini yaxshilaydi.

Shuningdek, umumiy sug‘urta segmentidagi mukofotlar soni va hajmi ortishi kompaniyalarning moliyaviy 
barqarorligini hamda bozordagi faolligini ko‘rsatsa, hayot sug‘urtasi sohasidagi murakkab tendensiyalar 
e’tiborni raqamli transformatsiya va individual xizmatlar yaratishga qaratish zarurligini namoyon etadi. Umuman 
olganda, O‘zbekiston sug‘urta bozori raqobatbardoshlik, moliyaviy barqarorlik va raqamli innovatsiyalarni joriy 
qilish yo‘nalishida izchil rivojlanmoqda.

